
Shri Gurubhajana Stotram

శ్రీగురుభజనస్తోత్రమ్ 

ధ్యానమ్ -

కర్ణస్వర్ణవిలోలకుణ్డలధరామ్    ఆపీనవక్షోరుహాం
ముక్తాహారవిభూషణాం పరిలసత్ధమ్మిలసమ్మల్లికామ్   ।

లీలాలోలిత లోచనాం శశిముఖీమ్ ఆబద్ధ కాంచీస్రజం
దీవ్యన్తీం  భువనేశ్వరీమనుదినం వన్దామహే  మాతరమ్ ॥

ఓం శ్రీగురుభ్యో  నమః ।
శ్రీభవానీశఙ్కరాయ  నమః ।
కలాభిః కల్పితాశేష-భువనానన్దభోజనమ్  ।
క్రీడన్తం   త్రిపురే  నిత్యం పరసంవిద్గురుం  భజే ॥ ౧॥
హర్యాకారం హరాకారం హ్రీఙ్కారం  వామ్బికాతనుమ్ ।
హృదయేఽద్వైతమాత్మానం  ద్యోతయన్తం గురుం భజే ॥౨॥
శివప్రియఞ్చ  రుద్రాక్షం  గలే భాలే త్రిపుణ్డ్ర  -కమ్ ।
కరే సంవిన్మయీం ముద్రాం  ధారయన్తం గురుం భజే ॥ ౩॥
కాషాయవసనోపేతం కరుణార్ద్రవిలోచనమ్  ।
కామారిసేవనాసక్తం కల్మషఘ్నం గురుం భజే ॥ ౪॥
శ్రితార్తిభేదనోద్యుక్తం  శర్మదం శమశోభితమ్ ।
శ్రుత్యన్తవాక్యమనిశం   శ్రావయన్తం  గురుం భజే ॥ ౫॥
సంశయోచ్ఛేదనే దక్షం రక్షితాచార్యసన్తతిమ్ ।
స్వనాథ-కరపాథోజ-సఞ్జాతం  సద్గురుం  భజే ॥౬॥
దీక్షితం శిష్యమోక్షార్థే సాక్షాత్కృతమహత్పదమ్ ।
దక్షిణాముఖదేవాంశం బ్రహ్మనిష్ఠం   గురుం భజే ॥ ౭॥
గ్రన్థిం   భిత్త్వా వినిర్యాన్తం వర్షన్తం   గగనేఽమృతమ్ ।
కోటివిద్యుత్ప్రతీకాశం శక్తిపుఞ్జం   గురుం భజే ॥౮॥
జనయిత్వా నిజానన్దే రక్షిత్వా మాం క్షణే క్షణే ।
పాయయన్తం భక్తిరసం  మాతృభూతం గురుం భజే ॥౯॥

శ్రీగురుభజనస్తోత్రమ్ 

అనన్యభావనగమ్యం అభయం జ్యోతిరాన్తరమ్ ।
ఇచ్ఛాజ్ఞానక్రియామూలం   ఆత్మరూపం గురుం భజే ॥ ౧౦॥
దేశికేశ్వరపశ్వాది-భేదశూన్యం చిదమ్బరమ్ ।
దేశకాలానవచ్ఛిన్నం నిర్వికల్పం గురుం భజే ॥ ౧౧॥
మజ్జన్మజన్మసాఫల్యమహో  జాతమయత్నతః ।
యదఙ్ఘ్రిరేణుసంస్పర్శాత్  తమానన్దం  గురుం భజే ॥ ౧౨॥
శ్రీగురుద్వాదశాత్మానం  ధ్యాత్వా స్తోత్రమిమం  పఠేత్ ।
సాధకోత్తమః సంవిద్-దృష్టిసౌష్ఠవహేతవే   ।
ఇతి శ్రీగురుభజనస్తోత్రం   సమ్పూర్ణమ్  ।

